
Міхась Шаховіч нарадзіўся 20 лістапада 1953 
года ў вёсцы Сакі на Бельшчыне. Казачная 
прыгажосць каласістых ніў, звон кос на сенажаці, 
вячэрнія спевы дзяўчат, бабуліны казкі зімовымі 
вечарамі глыбока пасеялі ва ўражлівым сэрцы 
сённяшняга паэта любоў да ўсяго роднага.  Потым 
Пачатковая школа ў Пасынках і першае знаёмства з 
беларускай літаратурай. Пачуўшы меладычнае  
гучанне на чыстай беларускай літаратурнай мове 
твораў Купалы, Коласа, Багдановіча, ужо тады 
накрэсліў ён папрамак сваёй дарогі. Закончыўшы ў 
1972 годзе Агульнаадукацыйны ліцэй з беларускай 
мовай навучання імя Браніслава Тарашкевіча ў  
Бельску Падляшскім, вырашыў далей паглыбляць 
свае веды ў гэтым напрамку. I ў тым жа годзе  
распачаў вучобу на Варшаўскім універсітэце на 
аддзяленні беларускай філалогіі. Будучы студэнтам 
актыўна ўдзельнічаў у дзейнасці Варшаўскага аддзела 
БГКТ. Пісаць пачаў будучы яшчэ ў ліцэі. Але першае 
знаёмства чытача з яго творчасцю збягаецца з 
пачаткам 1974 года, з паяўленяем на Літаратурнай 
старонцы ў „Ніве" першага верша пад загалоўкам 
«Туды». У 1975 годзе, перанёсшыся на завочныя 
студыя, пакідае Варшаву і пачынае працаваць 
журналістам у „Ніве". Збываецца тое, аб чым марыў. 
Актыўна ўключаецца ў жыццё літаратурнага 
аб'яднання „Белавежа" і з пачаткам 1977 года 
ўваходзіць у склад яго праўлення. Адначасова 
з'яўляецца членам Беластоцкага літаратурнага клуба 
пры Аддзеле Саюза Польскіх пісьменнікаў у 
Ольштыне. Праца журналіста, штодзённае сутыканне 
з беларускімі творамі мясцовых літаратараў, ляглі ў 
аснову яго зацікаўлення творчасцю „белавежцаў". I ў 
1977 годзе, канчаючы беларускую філалогію, напісаў 



дыпломную работу, прысвечаную „Першым 
арганізаваным формам у беларускай паэтычнай 
творчасці ў Нароіднай Польшчы". 

„Прамінанне", (першы зборнік Міхася Шаховіча)  
— гэта частка пладоў яго паэтычнай творчасці. Ужо 
сам загаловак прадсказвае пастрой зборніка. Аўтар 
безупынна стараецца вяртацца ў мінулае, у свет 
прыгожага дзяцінства, стараецца, хаця ўспамінамі, 
бегчы за касматымі вазамі сена, тануць у вячэрняй 
імгле. Але, на жаль, усё гэта толькі імгляны ўспамін. 
Бязлітасныя хвалі часу беспаваротна аднеслі човен 
чалавечага жыцця. А як хацелася б вярнуцца ў тыя 
гады, убачыць тыя світанні, пагутарыць з дзедам на 
досвітках... Але няма такой сілы, якая змагла б у  
гэтым дапамагчы. I калі, у адкрываючым зборнік 
вершы „Туды", аўтар з іскрынкай надзеі піша: 

Зноў човен поўны ўспамінаў 
Плыве ў мінулыя гады 
У свет дзіцячае краіны 
У свет праменняў і вады. 

то ў апошнім, заключальным, з цяжкім уздыхам 
сцвярджае: 

ох як шкада жыццё 
што ты пазбаўлена вяртанняў 

Паміж радкамі, напамінаючымі аб безупынным 
прамінанні, паяўляюцца і вобразы роднай прыроды і 
безгранічная любоў да роднага. Кожны верш 
з'яўляецца як бы адбіткам на паперы часткі 
паэтычнай душы Міхася Шаховіча. 

Мікалай Тармасюк 

ТУДЫ 
 
Зноў човен поўны ўспамінаў 
Плыве ў мінулыя гады 
У свет дзіцячае краіны 
У свет праменняў і вады. 
 
Туды дзе ліпа пахне квеццем, 
Дзе белы дым акутаў сад, 
Дзе прыкрывае сінню неба 
Здзічэлы ў садзе вінаград. 
 
Туды дзе кветкі пахнуць мёдам, 
Дзе рэчка рвецца ў берагах, 
Дзе птушкі дружным карагодам 
На поўдзень цягнуць па начах. 
 
Туды дзе збожжа б'ецца хеаляй, 
Васількоў калышучы блакіт, 
I зорак буйныя каралі 
Ляцяць у глыбіню ракі. 
 
Туды дзе бацька арэ поле 
I зёрны кідае ў загон, 
Дзе крык і спеў на крыллях волі 
Бягуць за ветрам уздагон. 
 
Туды дзе спеўнай роднай мовы 
Вучыўся ад бацькоў і дрэў, 
Дзе ўбіраў у сэрца словы 
I слухаў гаманлівы спеў. 



ДАРОГІ 
 
Дарогі, дарогі, дарогі... 
Раскінуў па свеце вас лёс! 
Пусціў у чужыя парогі, 
На плечы ускінуўшы воз. 
 
З адной вы паўсталі крыніцы, 
Неведама дзе і калі, 
Не ведалі вы аб граніцы, 
Бягучы па грудзях зямлі. 
 
Цяпер не адзінага лёту! 
Не ўсе на аднолькавы лад! 
Адны праляглі праз балота, 
Другія ў святле аўтастрад. 
 
Як рэкі спяшаюцца ў мора 
Ў абдымкі салёнай вады, 
Так вы цераз пушчы і горы 
Праводзіце шлях малады. 

Я ПЕРАРОС 
 
Маё дзяцінства — луг зялёны 
Ў брыльянтных колерах расы, 
свежаўзараныя загоны, 
варон крыклівых галасы 
і пяцізубных цёрніц песня 
ў далонях ранняе вясны, 
і пах смалы, што душу песціць, 
з вуснаў патрэсканай сасны, 
і збажыны даспелай голас 
у пераклічцы з васільком, 
цяжкі наліты жытні колас, 
што з папяросай-спарыжом. 
Так ўсё цудоўна, так прыгожа! 
Вось каб жыцё не падвяло! 
Далей бы бег за песняй збожжа 
ў зубах з сарочкай за сяло. 
Але загінула дарога 
у лабірынце між гадоў... 
Гадоў так многа, дарог многа — 
і не вярнуцца ўжо ў сяло. 
Ні бачыць больш вазоў касматых 
дзіцячым вокам ў сенакос... 
Ўсё зарасло жыццём вусатым 
і я таксама перарос. 



* * * 
 
Налі яшчэ, чаромха, 
Вясны дзве поўных шклянкі. 
Дай стукнемся і вып'ем, 
Пакуль далёка лета, 
Ды лодкаю дзіравай 
Сплывем ў сухое мора. 
Ці помніш гады-мары, 
З якіх клікнула заўтра? 
Пэўна, цяпер ў калысцы 
Спавітыя туманам, 
Праз сон слухаюць песню 
Пра бурага ката... 
А можа недзе ходзяць 
Зялёнымі лугамі, 
Шукаюць ў вадзе неба 
Ды гоняць небасхіл... 
Ты кажаш, яны з бабкай 
Сядзяць у белым садзе, 
Ўслухоўваючыся ў казку 
Пра шэрага ваўка? 
Ўзаранай мчацца нівай, 
Крапівай пякуць ногі, 
За хвост хватаюць вецер, 
Гонячы матылька? 
Не, мне, здаецца, плачуць 
Пад лысаю бярозай, 
Што некалі зялёнай 
Стаяла як сасна... 

НА ЖАЛЬ Я ЧАЛАВЕК 
 
Вольш не магу! I я бягу мяжою 
ў крывавых промнях, гаснучага дня, 
паміж палёў абросшых збажыною, 
на якой села першая раса. 
 
Бягу да той пясчанае дарогі, 
каля якой, спыніўшы свой паром, 
коўдру імглы накінуўшы на ногі, 
бярозы сняць дзявочым лёгкім сном. 
 
Калісьці там, у голлі ствалоў белых, 
вясны пачуўшы радасны прыліў, 
сэрца пусціў ў абтропках недаспелых 
і у лістве зялёнай утапіў. 
 
Бягу, і палыну шчыкотка ў грудзі, 
з мазгоў прагнаўшы прэч планеты бег, 
мяне нядзельным звонам з явы будзіць, 
ўтуліўшыся ў дзіцячы шчыры смех. 
 
Вось і туман, і бусел жабы вудзіць. 
Ды не відаць зялёных грыў бяроз... 
I толькі пыл дарожны кажа — людзі 
штодзень мяцёлкі вязалі з валос. 
 
Стаю між пнёў і вецер песціць плечы 
Ды сон дзяцінства гоніць ад павек. 
I я прыпомніў — мне ўжо дваццаць трэці 
і гэтым пням цяпер я чалавек. 



ЗЯМЛЯ РОДНАЯ 
 
У сінім неабсяжным акіяне, 
Дзе касмічныя ныраюць караблі, 
між слядоў планет, што ў караване, 
застаецца след нашай зямлі. 
Поўная тайн і розных неспадзевак, 
так як першае каханне у жыцці, 
мчыцца паміж зорачных засеваў, 
дзе бушуюць метэорныя дажджы. 
А яна зялёная багіня 
— Жыць бы ёй спакойна божы век! 
Ды запоўнілась мастацтвамі святыня 
і ступіў на грудзі чалавек. 
I пайшло жыццё па цыферблаце 
з аброццю над зялёнай галавой, 
але мне заўжды яна як маці 
і ўсёй душою буду ўдзячны ёй:  
за лугі, за нівы з песняй збожжа, 
за старэнькі бацькаўскі наш дом, 
дзе, вярнуўшыся з цяжкога падарожжа, 
так прыемна агарнуцца лёгкім сном. 
Ты не хвалюйся родная планета. 
Далей плыві ў нябеснай сіняве! 
Што чалавек ёсць — пэўна страшна гэта, 
але ёсць яшчэ і людзі у цябе. 

* * * 
 
выпнуў да сонца дзіравыя грудзі 
прыкрытыя скурай крывавых стагоддзяў 
ўеўшыся лапай кіпцюрамільённай 
у тайнае сэрца завілай гісторыі 
стаіць сын пакойнага бога Эола 
на фоне магутнай зялёнай святыні 
стаіць і трымае ў руках здзервянелых 
у лапах магутных скарб неабсяжны 
біблію свету маленькую кроплю 
сабраную продкамі рыжага веку 
бяздонную страшную як сама праўда 
стаіць і на тоўстых раўчастых далонях 
выцягвае к сонцу каб тое спаліла 
а попел легендай жывым аддало 



* * * 
 
падкурчыўшы ногі прыкрыўшысь легендай 
упаў на калені спіного да сонца 
застыўшы ў паклоне манахам пабожным, 
на фоне магутнай іконы прыроды 
схаваў скамянелую тайну у сэрцы 
барадою зялёнай абросшы па вушы 
у мёртвай задуме філосаф спрадвечны 
скамянелай легендай на ніве стаіць 
застыўшае сэрца ягоныя вучні 
грызуць на кавалкі металам халодным 
і з іскар мазайку славутае праўды 
кладуць над зямлёю гісторыяй Зямлі 
гісторыяй выкутай з сэрца нямога 

ПРОСЬБА 
 
Здымі мой грэх, лузе зялёны, 
і прычасці расой святлістай 
ды дай у рукі як ікону 
здзябло тваіх валос квяцістых. 
А я вазьму яго ў далоні 
і паплыву як сляза чыстым 
выслухаць ад зямнога ўзлоння 
падзячны пацер каласісты. 
I павярну у рыжы горад 
здзябло ўваткнуць яму у сэрца. 
I будзе помнік, помнік-волат. 
Апошні волат жыцця і смерці. 



НОВЫ ГОД 
 
Жыццё дваццацівечнымі нагамі 
за крокам крок ідзе у цемнату, 
а мы сляды захланнымі рукамі 
вяртаем ўзад праз нашу дурнату. 
 
Цікава што запаліць, што пагасіць 
рыжавага стагоддзя новы сын? 
Ці мае крыху сіняга ў запасе, 
ці мана ўадзіночку круне млын? 

* * * 
 
Эх, каб плакаць я мог, 
каб каціліся слёзы з вачэй... 
Я б заплакаў, дальбог! 
Мо на сэрцы было бы лягчэй. 
 
Я аплакаў бы ўсё. Усе паступкі свае, 
дзе калісьці скрывіў я душою... 
Каб но толькі каціліся слёзы ў мяне, 
Я заплакаў бы сам над сабою. 



ЛАБІРЫНТ ДУРНАТЫ 
 
За што вы гоніце сабаку? 
Бо еў за двух, 
Ламаў ланцуг, 
Лічыў усіх за вораў, 
Брэхам трывожыў голаў. 
Што ж вы зробіце цяпер, 
Калі ноччу прыйдзе звер? 
На месца старога 
Знойдзем маладога! 
За што ж цяпер вы небараку? 
Бо спаў як кот, 
Закрыўшы рот, 
Прынёс з сабою страту — 
Абакраў злодзей хату. 

* * * 
 
Прабач за ўсё — 
за боль і шчасце, 
за пусты смех мой, 
за слёзы ў вачах тваіх, 
за маё шчырае каханне, 
за дні, забраў... 
Прабач за ўсё! 
Можаш ісці. 
Цябе я не віную. 
Твайму каханню ўжо канец, 
маё яшчэ трывае. 
Тваё жыццё дарогай ўлева, 
маё направа ідзе... 
— Жыццё то бой 
які заўжды прайграеш. 
Прабач за ўсё. 



ДЗЯВОЧЫЯ ВОЧЫ 
 
Калі параўнаць вас з акіянам 
— глыбей бяздоннай глыбіні, 
калі з лязом, 
— вастрэй за брытву, 
калі з маўчанне 
— як ікона, 
а калі з бурай 
— вал дзевяты, 
дзе хвалі енчаць дзікім звонам, 
топячы, ў пашчы караблі. 
Найлепш аднак вам акіянам! 
Хаця й глыбей вы глыбіні 
і быццам нейкі цёмны омут, 
то ані капелькі вады. 

* * * 
 
ідзем 
хто памалу 
хто хутка 
хто групай 
а хто ўадзіночку 
хто ўліваецца ў вір карагоду 
хто вось так 

напралом праз прыроду 
хто глядзіць толькі на адышоўшых 
топчам 

бурым 
ўзрываем 

гуманізму плашч чорны на плечы 
каб з сумленнем у спрэчках не быць 
крычым 

выдаем 
заклікаем 

хопіць 
прэч 

хай растуць 
і за намі пустыні 

сумны крык 
папялішчы 

барацьбы прадаўжэнне за быт 



* * * 
 
Раз — другі свіснуў тапор 
з-за вуха з размаху, 
зубам бліснуўшы стальным, 
проста ў грудзі бахнуў. 
Глухі стогн — 
і з пырскамі дробленага цела 
ў пашчу мёртвага збанка 
жыццё паляцела. 
За глытком глытаў глыток 
перасохшай глоткай, 
пакуль аж не папярхнуўся. 
быццам чужой водкай. 
Потым хутка ў рукі з рук 
збан перадавалі, 
жывот гладзячы, пілі — 
што і за што не зналі. 
Доўга плакалі крывёй 
расцятыя вены, 
а слязінкі па ствале 
на чарапкі ляцелі. 

* * * 
 
і нібы пыл 
з растоптанае кветкі 
кінуты ў вір 
мутнога існавання 
лячу на крылах 
хаатычных ветраў 
аддаўшы ў рукі іх 
сваё жаданне 
і так як ветразь 
свой нясу я човен 
з рулём паломаным 
да берага чужога прабывання 
што напаткаго 
і што з таго 
на дарозе кветку 
калі я пыл 
з растоптанай да расцвітання 



* * * 
 
ляцім ляцім 
абы хутчэй 
абы ўперад 
найдалей 
ляцім туды 
дзе кругом пуста 
дзе нават рэха адгукнуцца 
пакуль не мае да каго 
ляцім 
не ведаючы самі 
што ўжо гэтымі слядамі 
жыццё хадзіла прад вякамі 
пакуль паяцаў не было 
ляцім увысь 
ляцім бясконца 
забыў што Ікар не з-за Сонца 
не ўбачыў грэцкіх берагоў 

ЖЫЦЦЁВАЯ КАРУСЕЛЬ 
 
На гарызонце бела-бела, 
ззаду адцвіўшы вяне сад, 
што даспявала то даспела, 
што не даспела — згіне й так. 
 
Новае поле ўзарана, 
новыя парасткі надзей, 
адно малітва тая ж сама 
і той жа самы цяг падзей. 
 
I зноўку след свежай магілы 
няма ні кветак, ані слоў, 
толькі на крыжавыя крылы 
час прыгваздзіў некалькі дзён. 



А МЫ ЎСЁ СКОРЫМ 
 
Цягнік імчыцца, дрэмлюць у вагоне, 
і, здаецца, нічога, нішто 
ды глядзіш — зоры кінуў ў пагоні, 
месяц рэжа начное нутро. 
 
То сыпне серабром ён на нівы, 
то нырне з высаты у раку, 
то на голаў маркотнае івы 
суцяшальна паложыць руку. 
 
То па сонных заскача вакзалах, 
то схаваецца ў дымных шатрах, 
то як у гуслі ударыць па шпалах 
прысеў на стальных буферах. 
 
I, здаецца, тым танцам шалёным 
ды чароўнаю сілай святла 
запаўняе зямныя салоны 
каб спыніць хуткі бег цягніка. 
 
Гэта ж скоры! Пустыя старанні. 
Не пісаць, брат, законаў яму! 
Дана нам па сустрэчы й расстанні 
— два прыпынкі далі аднаму. 
 
I пакуль твая сіла рагаты, 
ты б лепш ў сэрца людское зірнуў 
і імгненне да роднае хаты 
хоць на міг, адзін міг, бы пусціў. 

* * * 
 
калі даваць 
дык усім сэрцам 
шчыра 
калісмяяцца 
то ўсёй душою 
не лісліва 
як цалаваць 
не юдушкі губамі 
а калі плакаць 
не так 

абы з нагоды 
а ўжо раўсці 
як восенню прырода 
ў смяротнай пасцелі 
каб усе пачулі 
й зразумелі 
так як сябе мы разумеем 
што 

ні смяяцца 
ні даваць 
ні плакаць 
ані цалаваць 

не ўмелі мы 
і не ўмеем 



ЗАЛЕЖНАСЦЬ 
 
Акорды выпіты дадна, 
пагасла свечка на раялі. 
I расплылася цішыня 
як ў небе зорныя каралі. 
 
I дзе тут ты, і дзе тут я? 
Ёсць толькі чара цёмнай ночы. 
Яна твая, яна мая, 
яна за намі верна сочыць. 
 
I плывуць цені па сцяне, 
нашыя цені, мы як цені, 
я у табе ты ува мне 
і шчасце кружыць ў пустым целе. 
 
А калі пеўні вып'юць ноч 
і ў чары цемнаты не будзе, 
нас з раю дзень прагоніць прэч 
і будзе ясна, мы толькі людзі. 

* * * 
 
Ноч гойна спраўляла хаўтуры па сонцы, 
сканаўшым на захадзе нашай планеты. 
З крыві, ачышчаючы цяг гарызонту, 
месяц усплыў, быццам восень за летам, 
ў карэце з сярэбраных зорак запрэжкай 
і дрэвы стаялі — пагаслыя свечкі. 
А ў вёсцы гармонік іграў зухавата 
і ў бэзе салоўка пеў песню заўзята. 
Дык, значыць, ў прыродзе канца не бывае... 
Ў прыродзе ёсць толькі пачатак. 



МАЛІТВА 
 
мне многа не трэба 
і трэба нямала 
маланка і бура 
былі б маім днём 
і думка як ветразь 
жыцця човен гнала 
дзе й чайка аб хвалі 
не біла крылом 
мне б толькі надзею 
трывогу 

і стойкасць 
о божа зялёны 
пачуй голас мой 
бяры ты навекі 
маю душу толькі 
дазволь ў тваіх нетрах 
застацца сабой 

* * * 
 
Хто не верыць ні ў што 
— той памёр ў небыцці. 
Трава верыць ў расу 
— ёй расці ды расці, 
кветка верыць ў пчалу 
— ей нектар выдаваць, 
рака верыць ў ваду 
— берагі ёй ламаць. 
А у што верыш ты? 
Хто не верыць ні ў што 
— той памёр ў небыцці. 



* * * 
 
Сатрыце ветры сэрца ў попел 
і кіньце у вясны растопы, 
хай памяшаецца 
з зямлёю, 
паветрам, 
сонцам 
і з вадою ўвойдзе 
зелені ў аорты 
як жыватворны цудны лек. 
I хай жыве прырода з сэрцам 
калі не ўмее чалавек. 

* * * 
 
вяртаешся, 
і ўсё не так 
усё інакш 
усё так блізкае 
і так чужое 
здаецца нейкі дзіўны снегапад 
прайшоў тудыма 
дзе толькі што жыло былое 
і колькі ж тут таго расстання 
як у акне 
што запыніў тваю увагу 
час 
даны кроплі да спадання 
як між лістом асеннім 
а зямлёю 
між смерцю ночы 
а світаннем 
вось толькі-толькі 
а так многа 
ох як шкада жыццё 
што ты пазбаўлена вяртанняў 

